
Purushottama Kavacham

ಪುರುಷೋತ್ತಮಕವಚಂ

ಋಷಯಊಚುಃ .
ಅಥ ನಾಮ್ನಾಂ ಸಹಸ್ರಾಖ್ಯಂ ವದ ಸ್ತೋತ್ರಂ ಮಹಾಮುನೇ .

ಯಸ್ಯಾಭ್ಯಸನತಃ ಸದ್ಯಃ ಪ್ರೀಯತೇ ಪುರುಷೋತ್ತಮಃ .. 1..
ಶ್ರೀಶಾಂಡಿಲ್ಯ ಉವಾಚ -

ಪುರಾ ಕೃತಯುಗೇ ದೇವಃ ಸವಿತಾ ಸುಷುವೇ ಸುತಾಂ .

ಯಮುನೇತಿ ಚ ವಿಖ್ಯಾತಾಂ ದೇವತಾಂ ಚೇ ಶುಚಿಷ್ಮತೀಂ .. 2..

ಪಪ್ರಚ್ಛ ಪಿತರಂ ಸಾ ಚ ಕಃ ಪರೋ ವಾಪರೋ ಯತಃ .
ಕಥಂ ಪ್ರಾಪ್ಯೋ ಭವೇದೇಷ ತತಃ ಪ್ರಾಹ ಪಿತಾ ಸುತಾಂ .. 3..

ತಪಸಾ ಬ್ರಹ್ಮಣಾ ಪೂರ್ವಂ ಜಗತ್ಸೃಷ್ಟಮಿತಿ ಶ್ರುತಂ .

ತಪಸಾ ಭವತೀ ದೇವಂ ಸ್ವೀಯಂ ವಿಜ್ಞಾತುಮರ್ಹತಿ .. 4..

ಸಾ ಕಲಿಂದಗಿರಿಂ ಪ್ರಾಪ್ಯ ತಪಶ್ಚಕ್ರೇ ಸುದಾರುಣಂ .

ಧ್ಯಾಯಂತೀ ರಮಣಂ ದೇವಂ ಬ್ರಾಹ್ಮಕಲ್ಪಮನೀನಯತ್ .. 5..

ತತಃ ಪ್ರಸನ್ನೋ ಭಗವಾನ್ ಶ್ರೀಕೃಷ್ಣೋ ಭಕ್ತವತ್ಸಲಃ .
ಪ್ರಾದುರ್ಭೂಯ ಗಿರೌ ತತ್ರ ವೇಣುನಾದಂ ಚಕಾರ ಸಃ .. 6..
ತಸ್ಯ ನಾದಸ್ಯ ಹರ್ಷೇಣ ದ್ರವೀಭೂತಾ ತತೋ ಹಿ ಸಾ .

ದಿವ್ಯರೂಪಾ ತತೋ ಜಾತಾ ಜಗತಾಂ ಪಾವನೀ ಪರಾ .. 7..

ತಸ್ಯೈ ಪ್ರಸನ್ನೋ ಭಗವಾನ್ ನವಕಂಜಮಯೀಂ ಸ್ರಜಂ .

ಸಾರೂಪ್ಯಂ ಚ ದದೌ ಪ್ರಾಹ ಪ್ರಿಯಾ ಭವ ಸುಭಕ್ತಿತಃ .. 8..
ಇದಂ ನಾಮ್ನಾಂಸಹಸ್ರಂ ಮೇ ಪಠಯೇನ ವಿಬುಧ್ಯಸೇ .

ಮಮಲೋಕೇ ಸರಿದ್ರೂಪೇ ದಿವ್ಯರೂಪೇ ಪ್ರವಿಶ್ಯತಾಂ .. 9..

ಅಸ್ಮಿಂಶ್ಚ ತೇ ದ್ರವೇ ಕಾಂತೇ ಮಜ್ಜತಾಂ ಭುಕ್ತಿಮುಕ್ತಯಃ .
ಭವಿಷ್ಯಂತಿ ವಶೀಭೂತಾ ಭಕ್ತಿರ್ಮೇ ನ ಚ ತ್ವಾಂ ವಿನಾ .. 10..

ದತ್ವಾ ಸಹಸ್ರನಾಮಾಖ್ಯಂ ಸ್ತೋತ್ರಂ ಸಖ್ಯೈ ಹರಿರ್ಯಯೋ .

ವಿವಸ್ವಂತಮನುಜ್ಞಾಪ್ಯ ಸಾ ಗತಾ ಹರಿಣಾ ಸಹ .. 11..

ಇದಂ ಸ್ತೋತ್ರಂ ಮಯಾ ಲಬ್ಧಂ ಸ್ವಯಂ ತುಷ್ಟಾದ್ವಿವಸ್ವತಃ .
ಪುಣ್ಯಂ ಸ್ವಸ್ತ್ಯಯನಂ ಭವ್ಯಮಾಯುಷ್ಯಂ ಹರಿಭಕ್ತಿದಂ .. 12..

ಪುರುಷೋತ್ತಮಕವಚಂ

ಪಾಠಾದಸ್ಯ ಪ್ರಜಾಯಂತೇ ಪುಣ್ಯಾಃ ಕಾಮಾ ಮನೋಗತಾಃ .
ಪುತ್ರಾಶ್ಚಾಪಿ ಪ್ರಸೂಯಂತೇ ವಿನೀತಾಶ್ಚಿರಜೀವಿನಃ .. 13..
ಭಾಗ್ಯವಂತಃ ಸುಕೃತಿನಃ ಪಿತೃಭಕ್ತಾ ಹರೇಃ ಪ್ರಿಯಾಃ .
ಕಾಂತಾ ಭವಂತಿ ಸತ್ಕಾಂತಾ ದಾಂತಾಶ್ಚಾಪಿ ಪತಿವ್ರತಾಃ .. 14..
ಚತುರ್ದ್ದಶ ಮಹಾರತ್ನಭೋಕ್ತಾ ಭವತಿ ಪಾಠಕೃತ್ .

ಮಹಾರೋಗೈರ್ವಿಮುಚ್ಯೇತ ದಾರುಣೈರ್ಬಂಧನೈರಪಿ .. 15..

ಶತ್ರುಭಿಶ್ಚ ವಿಷೈಃ ಶಸ್ತ್ರೈಃ ಕೃತ್ಯಾಭಿಶ್ಚ ಗ್ರಹೈರಪಿ .

ಭೂತೈಃ ಪ್ರೇತೈಶ್ಚ ರಕ್ಷೋಭಿರ್ವಹ್ನಿವಾಯುಮಹಾಭಯೈಃ .. 16..
ಮುಚ್ಯತೇ ವಾರಿಧೌ ಮಜ್ಜನ್ ತ್ರಾಯತೇ ಚಾಪರಾನ್ನಪಿ .

ಸ್ವಚಕ್ರೇ ಪರಚಕ್ರೇ ಚ ಸೇನಾಕ್ಷೋಭೇ ಪ್ರಜಾಕ್ಷಯೇ .. 17..

ಮಹಾಮಾರೀಭಯೇ ಚಾನ್ಯಭಯೇ ವಾತಾಶನೇ ಭಯೇ .

ಗತಂ ರಾಜ್ಯಂ ಗತಾಂ ಲಕ್ಷ್ಮೀಂ ರುದ್ಧಾಂ ವಾ ದಾರುಣೈರ್ಜನೈಃ .. 18..
ಸಾಮ್ರಾಜ್ಯಲಕ್ಷ್ಮೀಮಾಪ್ನೋತಿ ಕಿಮನ್ಯತ್ ಕಥಯಾಮಿ ಭೋಃ .
ದಾರಿದ್ರ್ಯಾನ್ಮುಚ್ಯತೇ ಸೋಽಥ ಕುಬೇರ ಇವ ಜಾಯತೇ .. 19..

ವಿದ್ಯಯಾಽಸೌ ಗಿರೀಶಃ ಸ್ಯಾತ್ ಸುರೇಷು ತ್ರಿದಶೇಶ್ವರಃ .
ವದಾನ್ಯತಾಂ ವಿಧಿಃ ಸಾಕ್ಷಾಲ್ಲಾವಣ್ಯಾನ್ಮದನೋಪಮಃ .. 20..
ಮಹಾದೇವಾನ್ ವಶೇ ಕುರ್ಯಾದ್ ಭೂತಾನ್ಯಪಿ ವಶೇ ನಯೇತ್ .

ವಿಪರ್ಯಯಂ ಚ ಜಗತಾಂ ಕುರ್ಯಾದ್ಬಂಧಂ ದಿವೌಕಸಾಂ .. 21..

ಲೋಕಾನಾಂ ರಂಜನಂ ಕುರ್ಯಾನ್ನಾರೀಣಾಮಪಿಮನ್ಮಥಂ .

ಪೂಜ್ಯತೇ ಜಗತೀಮಧ್ಯೇ ಲೋಕಾನುಗ್ರಹಕೃದ್ಭವೇತ್ .. 22..

ತಸ್ಯ ವಾಕ್ ಜಾಯತೇ ವೇತ್ತಾ ಭೂತಭವ್ಯಭವಜ್ಜುಷಾಂ .

ಯದ್ಯದಿಚ್ಛತಿ ತತ್ಸರ್ವಂ ಕರಸ್ಥಂ ಚೈವ ಪಶ್ಯತಿ .. 23..

ಹರಿಭಕ್ತಸ್ತು ಭಗವಲ್ಲೀಲಾಂ ಪಶ್ಯತಿ ಸರ್ವಶಃ .
ನಿಜದೋಷಾನ್ ಪರಗುಣಾನ್ ಹರಿದಾಸೇ ಮಹಾತ್ಮನಾಂ .. 24..

ದೈನ್ಯಪ್ರೀತಿಂ ಸಮಾಪ್ನೋತಿ ಗುರುಭಕ್ತಿಂ ಚ ವಿಂದತಿ .

ತತಃ ಕೃತಾರ್ಥ ಏವ ಸ್ಯಾನ್ನಿಷೇವ್ಯಃ ಸ್ಯಾನ್ಮಹಾತ್ಮನಾಂ .. 25..

ಹಸ್ತೌ ಪಾದೌ ಚ ಪ್ರಕ್ಷಾಲ್ಯ ಶುಚಿಃ ಶುದ್ಧಾತ್ಮವಾಸನಃ .
ಜಿತೇಂದ್ರಿಯೋ ವಾಗ್ಯತಶ್ಚ ಪೂರ್ವಾಸ್ಯಃ ಸ್ವಾಸನೇ ಸ್ಥಿತಃ .. 26..
ಆಚಮ್ಯ ಪ್ರಾಣಾನಾಯಮ್ಯ ಕೃತರಕ್ಷ್ಯಃ ಪಠೇತ್ತತಃ .
ಧ್ಯಾಯನ್ ಭಗವತೋ ರೂಪಂ ವಾಂಛಿತಾರ್ಥಫಲಪ್ರದಂ .. 27..

ಹೃದಯಂ ಗೋಪಿಕಾನಾಥೋ ಭಾಲಂ ಮೇ ಜಗದೀಶ್ವರಃ .

ಶ್ರೀಕೃಷ್ಣೋ ಮೇ ಶಿಖಾಂ ಪಾತು ಕವಚಂ ಪಾತು ಗೋಪತಿಃ .. 28..
ನೇತ್ರೇ ಪಾತು ದಧದ್ವೇತ್ರಮಸ್ತ್ರಂ ವೇಣುಧರೋ ಹರಿಃ .
ಮೂರ್ದ್ಧಾದಿಕಂಠಪರ್ಯಂತಂ ಶ್ರೀಕೃಷ್ಣಃ ಸರ್ವದಾಽವತು .. 29..

ಕಂಠಾದಿಮಧ್ಯಪರ್ಯಂತಂ ಶ್ರೀಗೋವಿಂದೋಽಪಿ ರಕ್ಷತು .

ಶ್ರೀಗೋಪೀಜನಕಾಂತಸ್ತು ಪಾಯಾನ್ಮಧ್ಯಾದಿಪಾದತಃ .. 30..
ಶ್ರೀಮನ್ಮುಕುಂದಚರಣೌ ಶರಣಂ ಮೇಽಸ್ತು ಸರ್ವತಃ .
ಶ್ರೀಕೃಷ್ಣಃ ಶರಣಂ ಮೇಽಸ್ತು ಬಾಲ್ಯೇ ಬಾಲಸ್ವರೂಪಧೃಕ್ .. 31..

ಗೋವಿಂದಶ್ಶರಣಂ ಮೇಽಸ್ತು ತಾರುಣ್ಯೇ ತರುಣೀಪ್ರಿಯಃ .
ಕೇಶವಃ ಶರಣಂ ಮೇಽಸ್ತು ವಾರ್ದ್ಧಕ್ಯೇ ವೃದ್ಧವಂದಿತಃ .. 32..
ಆಪನ್ನಂ ಗೋಕುಲಾಧೀಶಃ ಪ್ರಪನ್ನಂ ಗಿರಿಧಾರಣಃ .
ವಿಪನ್ನಂ ನಂದನಂದೋ ಮಾಂ ಸದಾ ವ್ರಜಪುರಂದರಃ .. 33..
ದಿನೇ ಕಾಲಿಂದಿನೀಕಾಂತಃ ರಾತ್ರೌ ಶ್ರೀರಾಧಿಕೇಶ್ವರಃ .
ಸಂಧ್ಯಾಸು ಸಂಧಿವೇಲಾಸು ಶ್ರೀಮಚ್ಚಂದ್ರಾವಲೀಪ್ರಿಯಃ .. 34..
ಅಗ್ರತೋ ಮೇ ಜಗನ್ನಾಥಃ ಪೃಷ್ಠತೋ ಬದರೀಪತಿಃ .
ಪಾರ್ಶ್ವತೋ ದ್ವಾರಕಾನಾಥೋ ರಂಗನಾಥಸ್ತಥಾ ಹರಿಃ .. 35..
ಇತಿಶ್ರೀಶಾಂಡಿಲ್ಯಸಂಹಿತಾಯಾಂಪಂಚಮೇಭಕ್ತಿಖಂಡೇಏಕೋನವಿಂಶೋಽಧ್ಯಾಯೇ
ಪುರುಷೋತ್ತಮಕವಚಂ ಸಂಪೂರ್ಣಂ .

The kavacham to be recited before the gopAladivyasahasranAmastotram.

